KONSTITUZIO AUZITEGIAK EMANDAKO EPAIEN EDUKIAREN LABURPENA: KAE, 136/2009, EKAINAREN 15EKOA; ETA KAE, 138/2009, EKAINAREN 15EKOA.
Aurkatutako egintza eta arauak:

Estatuaren Ebazpena, 2000ko irailaren 8koa, energia berriztagarriak sustatzeko planaren dirulaguntzak arautzen dituena 
Estatuaren Agindua, 2002ko urriaren 4koa, Parke Nazionalen Sarearekin loturiko gaiak ikertzeko dirulaguntzak arautzen dituzten oinarrizko arauak ezarri eta 2002rako deialdia egiten duena. 
Arloa:Estatuaren dirulaguntza ahalmena autonomia erkidegoko eskumen esparruaren baitan; besteak beste, energia araubidearen arloan, natura gune babestuen arloan eta ingurumen arloan.

Laburpena:

Konstituzio Auzitegiak Estatuaren dirulaguntza ahalmena energia araubidearen eskumen esparruaren baitan (KAE, 136/2009) eta natura gune babestuen zein ingurumenaren eskumen esparruaren baitan (KAE, 138/2009) kokatu du. Errekurtsoa jarri duten autonomia erkidegoek, esparru horietan, arauak garatzeko eta betearazteko eskumen partekatuak dituzte. Beraz, Estatuak ezin du alegatu jarduera zehatz baten edo ekoizpen sektore jakin baten gaineko zuzendaritza ekonomikoari dagokion eskumena egikaritzen ari denik, besterik gabe, EKren 149.1.13 artikulua oinarri hartuta.    

Konstituzio Auzitegiaren iritziz, kasu honetan KA 13/1992 epaian jasotako bigarren aukera da aplikagarria. (8b. OJ) Horren arabera, autonomia erkidegoek eskumen osoa edo partekatua duten esparruetan (izan Estatuak eremu jakin bat koordinatzeko ahalmena duelako, izan oinarrizko arauak emateko ahala duelako) Estatuak bere dirulaguntza ahalmenaz baliatu ahal izateko eskuartzeko eskumen titulu orokor bat erabiltzen badu, Estatuak bere aurrekontu orokorretan sustapenerako dirulaguntzak eslei ditzake, eta horrekin batera arau bidez diru kopuru horren norakoa zehaztu ahal izango du eta esleitzeko ezinbesteko baldintzak arautu, harik eta bere oinarrizko eskumenak, koordinazio eskumenak edo eskumen orokorrak bide ematen dioten arte. 

 Nolanahi ere, Estatuak autonomia erkidegoei tarte bat utzi beharko die xehetasun handiagoz zehatz dezaten dirulaguntza horren norakoa edo dirulaguntza horren xedea edo gutxienez, dirulaguntzak esleitzeko baldintzen arauketa eta horren izapidetzea garatu nahiz osatu ahal izan dezaten. Edonola ere, edozein kasutan, funts horien kudeaketa autonomia erkidegoei dagokie (…). Hortaz, Estatuaren aurrekontu orokorretan lurraldeekiko banaketa a adierazi behar duten kontu sailak dira.  
Hori horrela izanik, Konstituzio Auzitegiak adierazi du autonomia erkidegoei dagokiela dirulaguntzen izapidetze prozedura arautzea, bai eta horien benetako kudeaketa egitea ere, izan ere: 
· Dirulaguntzen xedea autonomia erkidegoen eskumen esparru arruntaren baitan sartzen da, eta dirulaguntzak jaso ditzaketen egitasmoek ez dute 13/1992 KAEn ezarritako doktrinarekin bat etorriz kudeaketa zentralizatua eskatzeko behar diren elementuetako bat bera ere jasotzen.
· Aurkaratutako ebazpenak ez du inolako justifikaziorik jasotzen kudeaketa zentralizatua izatearen beharrari buruz, eta hori eskakizun materiala ez ezik, eskakizun formala ere bada, ukaezinezkoa, auzitegiak behar bezala baloratu ahal izan dezan. 
· Azkenik, Konstituzio Auzitegiak adierazi du aurkaratutako ebazpenetan eztabaidagai izan diren eskumenak autonomia erkidegoei dagozkiela, eta ez Estatuari. Hartara, ez du beharrezkotzat jotzen ebazpena deuseza dela adieraztea. 
Balorazioa eskumen ikuspegitik:

13/1992 KAEn jasotako doktrinaren aplikazioa da epai hau, hau da, Estatuaren gastu ahalmenaren mugei buruzkoa. Horietako muga bat da Estatuak diruz lagundu nahi duen ekimena autonomia erkidegoen eskumen esparrua ukitzea, izan ere, horrelakoetan Estatuak deialdiaren xede nagusia arautu badezake ere, autonomia erkidegoei xede hori garatzeko aukera utzi behar die. Horrez gain, autonomia erkidegoek tartea izan behar dute esleitzeko baldintzen arauketa eta horren izapidetzea garatu nahiz osatu ahal izateko; eta edozein kasutan deialdiaren kudeaketa egiteko . Auzi honetan, hain zuzen energia, ingurumenarena eta natura gune babestuen eskumenak ukitzen ziren. 
Gasteizen, 2010eko martxoaren 23an.
